
Naalakkersuisut Atuarfik pillugu Inatsisartut inatsisaannik allannguinissaminni atuarfimmi 

klassimi ataatsimi atuartut annerpaamik 18-inik amerlassuseqartalernissaannik 

qulakkeerinneqqullugit peqquneqarnissaannik Inatsisartut aalajangiiffigisassaattut 

siunnersuut. 

(Inatsisartunut ilaasortaq Peter Olsen, Inuit Ataqatigiit) 

 

Atuariartortarpugut ilikkangaqarniarluta. Ilikkangaqarniaruttalumi pissusissamisuuinnarpoq 

malinnaasinnaalluta toqqissilluta atuarsinnaasariaqartugut ilinniartitsisup nassuiaanerani. Inuilliuna 

uagut inngiliaraannaanngittukassaasartugut, ingasammimmi nukappiaraalluni 

pequitallattoqaqqajaaleraangat ilaaqqunnissaruna ajornanngittuarakasik.  

Atassutip ukioq kingulleq qineqqusaarnermissaaq siulliulluni qaqippaa atuartut klassini 

ikilisinneqartariaqarnerat. Ilaatigut taaneqarsinnaasut makku toqqammavigalugit, 

ilinniartitsinissamik perorsaaniarnissaq sammineqarnerulertarpoq 45min iluani 

aallaamasoqalersillugu, tassuunakkullu meeqqat eqqissisimallutik malinnaaniaraluartut 

angumerineqanngittoortarlutik ajoraluartumik. Tamannalumissaaq malitseqartarunnarsivoq 

ilinniartitsisut ataavartut pilersinniarnerinut ajoraluartumik ajornakusoornerulersitsilluni. 

Ilinniartitsisut isumasiumisaareernerini paasineqarsinnaavoq assigiinngilaartunik oqariartuuteqartut, 

taamaattorli toqqammaviatigut tamakkiisumik ajorinartussaqartinneqarngitsoq 

inuttassaqartinneqarlunilu inissanik naammattunik pissarsisoqarsinnaappat. Ilumullimi kaasarfigut 

naassaanngitsumik imaqassangaluaramittaaq, Atassummiillumi isertuutissanngilarput una 

siunnersuut toqqammaviatigut apeqqusinngilluinnarlugu tapersernartikkaluaqigatsigu, tamannalumi 

pillugu itigartitsinissamik oqariartuuteqarniarata taariiginnarsinnaallugu.  

Kursus centerit maanna atorneqartut ilaqutariinnut klassinik ingerlatsiviusunik siunnerfillit Nuummi 

piupput, taamaattorli sinerissap sinnerani suli tamanna anguneqarsimanngilaq aningaasaqarnikkut 

killiffiit immaqalumi ilinniartitsisussaqarniarnikkut aporfiit peqqutaanerutillugit. Meeqqalli siunissaa 

eqqartussatillutigu pingaarneruvoq qiterpiaa qiviassallugu, tassalu angajoqqaat inissisimaneri. 

Angajoqqaaq kinaluunniit akisussaaffimmik tiguseqataanissamik pisussaatitaavoq meeqqami 

atuarnera pitillugu, ajoraluartumilli pissusiviusut tamatigut allaanerusaqaaq naak isummamikkut 

kusanaraluaqalutik. 

Suli inuiaqatigiittut qamuuna inuttut tulluusimaaruteqarnitta naleqassutsittaluunnit innarlerneqartutut 

pisinnaanera avaqqunniartaqaarput, piviusorlu qanorluunnit ikkaluarpat 

takunngitsuusaarniartarsinnaallugu ajoraluartumik. Atuartoq atuarnerup nalaani 

eqqissiviilliortitseqaajaasarpat angajoqqaallu tapunneqartillugit, atuartup ilikkariartuaalernerunissaa 



 
ilinniangassamilu tungaatigut malinnaanerulernissaa piniarlugu suliniartoqartillugu, angajoqaajusut 

inuttut naleqassutsiminnut sianiittutulluunniit allaniik naqissuserneqassasoraluni sioorangalugu 

tunuarsimaarfigisarsinnaasaraat ilaqutariinnut klassi tusarpara.  

Sinerissalli sinneranissaaq pissutsit allarluinnaasimappata atuartut ikilisinneqarnissaat qanoq 

kinguneqassanersorlu Naalakkersuisut akissutaanni takuneqarsinnaammat, pingaartuuvoq 

ataatsimiitsitaliaq erseqqilluinnartummik sulisariaqartoq Naalakkersuisut suliareqqitassaannik 

siunnerfiliilluni. 

Atanguli taamaappat alloriarnerniik alloriarnernut ingerlasa, ilumoorlutali Atassummiik 

oqartariaqarpugut, Peter Olsen, IA, ilittuulli aamma uagut atuartut 18-inut appartinneqarnissaat 

angorusoqaarput ilalumi anguneqassangaluarpat nunatsinni ilinniartitsisunnguarpannguagut 

quttannapiluunerujussuassangaluaqaat. Ulapereeqisummi meeqqagut pillugit suliaqartut 

qasuttueqisut nersungassaapput assorsuaq, tamannalu pillugu sineriassuatsinni inoqarfinni annerni 

minnernilu ilinniartitsisuusut nasaarfigaakka.  

Atuarfimmiik atuarfimmut inoqarfiit ilai arlariinnik peqarsimappata nikerarsinnaasarportaaq 

atuartoqassutsimikkut klassini inissisimaneri, imaassinnaavormi Atuarfik Mathias Storchimi 

affaannaanik imaqartut illuani Atuarfik Jørgen Brønlundimi tattoqilluinnarlugit immeqqasut, taakkuli 

assersuutaannaaneri erseqqisalaassuara. Tamannalu pillugu, una siunnersuut toqqaannartumik 

akuerissagutsigu atuarfiit akorngini nutseringaatsiartariaqarnissaq inoqarfiit ilaanni pisinnaavoq. 

Tamannartaalu aarleqqutigisinnaavarputtaaq atuarfigitikkusunngisamut nuutsitaaterup kinguneranik 

allatigut kingunerluuteqarsinnaaneri pisinnaammata, immaqalumi nunatsinniik aallaannarnermik 

allaat. Vikarit tungaatigut amingaateqareerpuguttaaq, 18-inullu aappaassangutta suleriusissamik 

pitsaalluinnartumik piareersimasuuteqareertariaqarpugut ilinniartitsisut, vikarit atuartullu atungai 

eqqornerlunnagit pisinnaasussamik. 

Taamaattumik oqareernittuut siuliani, atagu allornermiik allornermut ingerlasa. Immaqa ukiumiik 

ukiumut suleriusissiornikkut atuartut klassimi apparsariartuaarnerat ingerlassinnaavarput, 

assersuutingalugu aallaqqaammut 22-inut ileriarlugu tullissaani 20-inut. Naggataagullu nukissat 

tamakkiisut pingilernerini 18-inut appaasinnaaneq piviusunngortillugu. 

Atassummiik siunnersuut sukumiisumik ataatsimiitsitaliami suliarineqarnissaat innersuupparput.         


